
Irakurketa bide berriak 

Liburu elektronikoen eskaria geroz eta handiagoa da, oraindik garesti diren arren; liburu baten tamaina eta pisu erdiarekin, ehunka gorde ditzake elektronikoak. 

Anakoz Amenabar - Gasteiz 

Liburu astunak gainean eraman gabe edo ordenagailu pisutsua hartu gabe, posible da gaur egun, liburu elektronikoen bitartez, gogokoen dugun eleberri eta egunkariaren irakurketaz gozatzea. E-book izenekoek oraindik merkatu zabala ez badute ere, geroz eta handiagoa dute eskaria. 

Duela urte batzuk zientzia fikzioa zirudiena errealitate bilakatzen ari da poliki-poliki. 1999az geroztik, Softbook, Librius, Everybook eta Cytale moduko enpresek hainbat liburu elektroniko kaleratu dituzte, teknologia berrietan lekua irabazteko asmoz; ez dute, ordea, arrakasta handiegirik izan orain arte. 

Amazon etxeak kaleratutako Kindl testu irakurgailua izan da azkena, harrera bikainarekin hauxe; kalera atera eta lehendabiziko orduetan saldu zituzten guztiak AEBetan. Ordura arte merkaturatutako gailuen pantailetan irakurtzea nekagarria suertatzen zen, eta horietan informazioa eguneratzeko zailtasun handiak zeuden. Denborarekin, halere, oztopo horiek gainditu eta tresna eraginkorragoak merkaturatzen hasi dira. 

Liburu baten tamaina bera eta pisu erdiarekin, tinta elektronikoaren teknologia erabiltzen dute; ordenagailu baten pantailarekin alderatuta, paperaren antzerako sentsazioa eskaintzen du, begiak nekatzen ez dituen irudi egonkorrarekin. Kontraste eta bereizmen handiari esker, eguzkipean irakurtzeko moduko euskarria da. Aldiz, soilik zuri-beltzeko orriak irakurtzeko balio du, eta ez ditu bideo eta mugimendu irudiak jasotzen. Acrobat Reader PDF irakurlea izaten da hauetan irakurlea erabiliena, eta behin programa edukita Internetetik lortutako liburuak irakur daitezke. 

Leer-e banatzaileak, esaterako, gaztelaniazko berrehun obra baino gehiago banatu ditu Internet gunetik (www.leer-e.es), ohiko liburuak baino prezio merkeagoan, euro bat eta sei bitartean. Euskarazko testurik ez dute jarri oraindik, baina ari dira horiek ere prestatzeko lanetan. Enpresak Iruñean duen egoitzako arduradun Mikel Bordak azaldu duen moduan, testuak baino gehiago euskarri fisikoa da saltzen dutena. «Oraingoz batik bat euskarriak saltzen ditugu, testuak ere baditugu, baina gutxi; ingelesezko testuak ugari daude, baina gaztelania edo euskaraz oso gutxi, eta hori da gure erronka, poliki-poliki ari gara horrekin lanean». Mobipocket formatuari esker, gainera, liburu komertzial eta doakoak ordenagailura ekarri eta USB kable baten bitartez liburu elektronikora eraman daitezke. 

DESABANTAILA NAGUSIA, PREZIOA. Amazonek ateratako Kindl-aren ostean, salmenta kopurua hazi egin da nabarmen AEBetan eta Europan batik bat, Bordak gogoratu moduan. «Hasieran oso jende gutxik ezagutzen zuen liburu elektronikoa, eta ez zen asko saltzen, baina Amazonek publizitate izugarria egin du». 

Oraingoz prezioa dute desabantaila handiena, Bordak aipatu bezala. «Oraingoz ez dira oso merkeak. Liburu elektroniko merkeenak 325 euro eta garestienak 600 inguru balio du». Halere, denborarekin, irakurleek liburuetan aurreztuko dutela gogoratu du. «Asko irakurtzen dutenek, batez ere, dirua aurreztuko dute hauek Internetetik hartuta». 

Bien bitartean, gailu elektronikoen eskaintza handitzen doa, baina arrakasta handigirik gabe. Beharbada, behin betiko gilua merkaturatu arte zain, oraingoz liburu elektronikoak ez dio tradizionalari lekua kendu. «Urteak beharko ditugu oraindik elektronikoaren benetako eragina zein izango den jakin arte. Baina, beharbada, bientzat lekua egon daiteke». 

Abantailen artean edonora eraman ahal izateko, adibidez, liburu elektronikoa oso erosoa dela nabarmendu du Bordak. «Tresna arinak dira. Bidaiatzeko oso egokiak dira, liburu pila bat eraman ditzakezu batera eta ez duzu pisurik eramango». Izan ere, 400 gramoko pisuarekin eta bi zentimetroko lodierarekin, bi entziklopedia osorik gorde ditzake. 

Egunkarien kasuan, esaterako, edukiak etengabe berritzen doazen argitalpenetan, aukera ona izan daiteke liburu elektronikoa. Europako eta AEBetako hainbat egunkari hasi dira jada liburu elektronikoen bitartez euren edukiak zabaltzeko probak egiten. Les Echos negozio-egunkari frantsesak, esaterako, edizio berezia jarri zuen abian joan den urrian. 

Egun, Internet da gailu elektronikoa eskuratzeko biderik errazena, denda gutxi batzuetan saltzen baitute oraingoz. Liburuei dagokienez ere, sarean eskaintza zabala aurki daiteke. 
